
shrIpadmAvatIstotram

શ્રીપદ્માવતીસ્તોત્રમ્

શ્રીઃ ॥
અસ્તુ પદ્મસરોમધ્યાદાવિર્ભૂતં પરં મહઃ ।
વશે યસ્ય પરં ધામ તદ્વૃષાચલ  માસ્થિતમ્ ॥ ૧॥
અનન્યાધીનવિભવમદ્ભુતં દૈવતં શ્રયે ।
માતરં જગતાં લક્ષ્મીં  જગન્માતુઃ પરાં પ્રિયામ્ ॥ ૨॥
સખીભિશ્શ્રુતિભિર્નિત્યં  યાં યથાવત્ પનાયિતામ્ ।
આકર્ણ્ય હૃદયે ન્યસ્યન્ લબ્ધાત્મા શ્રીનિધિઃ પરઃ ॥ ૩॥
માતુસ્તે નામધેયં તત્ દેબતેતિ હરિર્ધ્રુવમ્ ।
પદ્મદેવ્યુચ્યતે તેન નિત્યશ્લિષ્ટતયા ત્વયા ॥ ૪॥
પ્રજાઃ પતિપ્રિયાઃ કૃત્વા  ભોગસામ્યવિધિત્સયા ।
સ્વચ્છાયાશ્રયણં તાસુ તનોષિ કૃપયા રમે ॥ ૫॥
સરોજસૌરભાઽઽધાયિ દિવ્યં લાવણ્યવર્ષિ  તે ।
વશીકૃતવૃષાદ્રીશં રૂપં પાપં વ્યપોહતુ ॥ ૬॥
અભયે કૃપયા દેવિ પ્રતિજ્ઞાતે ત્વયા હરિઃ ।
વ્યાજભઙ્ગભિયા  વક્તિ પ્રપત્તિં  પાણિમુદ્રયા ॥ ૭॥
યયા ખલુ પરિષ્વક્તો દેવો દેવત્વમશ્નુતે ।
શ્રદ્ધયા સર્વલોકૈકહિતાં ત્વાં માતરં શ્રયે ॥ ૮॥
અમ્બુજનિવાસરસિકામમ્બુજનેત્રસ્ય વલ્લભાં દેવીમ્ ।
અનવદ્યગુણગરિમ્ના શ્રિયં પરાં નિસ્સમાં વન્દે ॥ ૯॥
આશ્રયતુ માનસં સુખમાસીનામમ્બુજે જગજ્જનનીમ્ ।
આશ્રિતરક્ષણહેતોરાદૃતપદ્માવતીરૂપામ્ ॥ ૧૦॥
પ્રણમયતિ સવ્યકરતો દક્ષિણતો યા દદાતિ ચાપ્યભયમ્ ।

સ્વાધીનલોકવૃત્તિં  સરોજવાસાં પરાં વન્દે ॥ ૧૧॥
પરયા મયા ત્વયા ખલુ પરમોઽભૂત્પુરુષ એષ દેવિ તથા ।
અપરમતાઽઽપત્તિભિયાઽનપાયિનીમુરસિ ધત્તે ત્વામ્ ॥ ૧૨॥
નિગ્રહનિતાન્તદૂરામાગ્રહરહિતૈઃ પ્રબુદ્ધવિભવાં ત્વામ્ ।
પ્રાપ્યાં પ્રાપકભૂતાં પરમાં વિષ્ણોઃ પ્રિયાં વન્દે ॥ ૧૩॥
નિખિલવિભૂતિનિયન્તા યત્પદલાક્ષાઙ્કલક્ષિતોરસ્કઃ ।
અત્યન્તસૌમ્યમૂર્તિં  માતરમનઘાં શ્રિયં વન્દે ॥ ૧૪॥
દુષ્કૃતકર્તૃબહિષ્કૃતિબદ્ધશ્રદ્ધે  પરે હરૌ પુંસિ ।
પ્રાદુષ્કૃતવચનસુધાં શ્રિયં પ્રપદ્યે શુભં દદતીમ્ ॥ ૧૫॥
અખિલૈરાશ્રિતહ્રુદ્યૈર્ગુણૈઃ પરાં ત્વાં નિરીક્ષ્ય સવ્રીડમ્ ।
વિષ્ણું શ્રુતીર્ધ્રુવં શ્રીઃ સખીસ્ત્વમાદિષ્ટવત્યસિ સ્તોતુમ્ ॥ ૧૬॥
પાપાનિ વર્ધયતિ નઃ પરો રણં તૈશ્ચિકીર્ષુરતિવેલમ્ ।
રક્ષોવધાન્ત ઇવ તે પરિરમ્ભં માતરદ્ભુતં લિપ્સુઃ ॥ ૧૭॥
અનઘૈરમ્બુજવાસિનિ કટાક્ષિતૈસ્સહજશીતલૈર્દિવ્યૈઃ   ।
અચ્યુતરૂપોલ્લાસિભિરસ્માક ભવુકમત્ર દેહિ ત્વમ્ ॥ ૧૮॥
શુકપુરમધ્યશોભિશુભસદ્મસમુજ્જ્વલયા
વૃષગિરિશ‍ૃઙ્ગવાસિપુરુષોત્તમસંશ્રિતયા  ।
અખિલજગદ્ધિતૈકપરયા કૃપયા પરયા
મમ શુભમસ્તુ નિત્યમનયાઽનઘયા રમયા ॥ ૧૯॥
કમલકુહર દીવ્યદ્દિવ્યરૂપાં શ્રયન્તઃ
પુનરપિ પુરુહૂતોઽન્યે ચ યાં પ્રાપ્તસત્તાઃ ।
વૃષગિરિવરવાસી યદ્વશે વિશ્રુતોઽસૌ
સવિનયમયમસ્યૈ સાધુ બદ્ધોઽઞ્જલિર્મે ॥ ૨૦॥
ત્રાયસ્વ મામખિલરક્ષણજાગરૂકે
નારાયણસ્ય હૃદયે વિહિતાધિવાસે ।
પાથોજવાસરસિકે પદપઙ્કજં તે
કારુણ્યદુગ્ધજલધે શરણં ભજામિ ॥ ૨૧॥
શ્રીસ્ત્વં શ્રિતા શરણમીપ્સુભિરમાર્તરાવં

શ્રુત્વા શ્રિતા વૃષગિરીશભુજાન્તરાલમ્ ।
તં શ્રાવયસ્યથ શ‍ૃણાસિ સમસ્તમેનઃ
શ્રીણાસિ સર્વમપિ શેષજનોચિતં નઃ ॥ ૨૨॥
મધ્યે સમસ્તજગદીશિતુરબ્જગેહે
માતશ્ચિતશ્ચ ભવતી પ્રણવે વિભાન્તી ।
સત્યં વ્યનક્તિ ઘટનાં સરસૈર્વચોભિઃ
શેષાદ્રિગસ્ય ચરણે શરણાર્થિનાં   ન: ॥ ૨૩॥
શુકપત્તનવાસતત્પરાં જગતાં ભાગ્યમનુગ્રહાત્મિકામ્ ।
સરસીરુહવાસિનીમિમાં શરણં યાભ્યહમન્વહં શ્રિયમ્ ॥ ૨૪॥
અતિશાય્યનુરૂપદિવ્યરૂપા સતતં ત્વં શ્રિતરક્ષકસ્થ શૌરેઃ ।
દયયા વૃષશૈલમાશ્રિતેઽસ્મિન્ કમલેઽધઃ કમલે યદાવિરાસીઃ ॥ ૨૫॥
વૃષપર્વતતુઙ્ગશ ‍ૃઙ્ગભાજા
નિહિતા માદૃશનીચરક્ષણાર્થે ।
યગ્રીવકટશકાવ્યકલાપં
કમલે કરુણારસૈકસાન્દ્રા
સ્વકસંવીક્ષણસંહતિર્ધ્રુવં ત્વમ ॥ ૨૬॥
નિકટેઽત્ર ગિરૌ સમાગતોઽસૌ
તનયાઃ! મૈવભિતો વિધત્ત પાપમ્ ।
ઇતિ દુઃખનિરાચિકીર્ષુરસ્મ-
ત્પ્રતિબોધાર્થમિહૈત્ય ભાસિ માતઃ ॥ ૨૭॥
પતિરેષ પરં પદં વિહાય
પ્રથિતં વેઙ્કટશૈલમાશ્રિતસ્સન્ ।
ઉપતિષ્ઠતિ મે ગુણીભવસ્તત્
ન ભયં વઃ શ્રયતેતિ વક્ષિ માતઃ ॥ ૨૮॥
નાનારૂપાણ્યધિગતવતી નાથમેનં શ્રયન્તી
નાકિત્વં ત્વં જનનિ તનુષે નારકિષ્વપ્યરં યત્ ।
તત્કિં  ચિત્રં જગતિ હતકાઃ કષ્ટગત્યા તવેદં
પ્રાપ્તાઃ પાદામ્બુજમિહ લસન્ત્યેવ લબ્ધેષ્ટવર્ગાઃ ॥ ૨૯॥
(ટિપ્પણી -અરં - ભૃશં, રેફશૂન્યમિત્યપ્યર્થઃ ।

નારકિણાં રેફશૂન્યત્વે નાકિત્વમ્ ।
હતકાઃ હતકકારા ઇત્યર્થાન્તરમ્ । ઇદં ઇકારદમ્
કષ્ટગતૌ કકારહાનૌ ઇકારે સતિ ઇષ્ટગતિર્ભવતિ)
ત્વદાશ્લિષ્ટોરસ્કે સ્વકચરણયુગ્મં પ્રણયતઃ
પ્રપત્તવ્યં દેવે પ્રકટયતિ નારાયણ ઇહ ।
ત્વમમ્બ શ્રીઃ સ્વસ્મિન્ શ્રુતિમિતમુપાયત્વમભય-
સ્ફુટીકૃત્યા પત્યા તુલિતમનુકમ્પ્ય પ્રથયસિ ॥ ૩૦॥
તપસા શ્રીનિવાસેન પ્રાપ્તાં શુકપુરે પુરા ।
શ્રિયં પદ્માવતીમિત્થં પ્રણતો વીરરાઘવઃ ॥ ૩૧॥
ઇતિ તર્કાર્ણવશ્ચ પણ્ડિતરત્ન વાત્સ્ય
શ્રીવીરરાઘવવિરચિતં પદ્માવતીસ્તોત્રં સમ્પૂર્ણમ્ ॥

